
መቐጽልታ ካብ ሰነድ ናይ ሕ.መ. 

ምጣኔ ሃብታዊ ኲነታት ኣብ ኤሪትራ 

 

219. ምጣኔ ሃብታዊ ኣኽእሎ ናይ ኤሪትራ ናይ ምምዕባሉ ዘለዋ ክእለትን ሓደ ካብቲ ዝዓበየ 
ነጥበ-ክትዕ ኔሩ ፣ በቲ ሓደ ወገን ድማ ምእንቲ ናይቲ ሓደ ዪኹን ናይቲ ካልእ ትልሚ 
ንምግልጋል ከም ፖለቲካዊ ናውቲ፡ ንሓደ ውሁብ ፍታሕ ናይቲ ሽግር ንምዕዋት ተጠቒሞሙሉ። 

220. ስለዚ እቶም ንኣንድነት ዝድግፉ ፣ ብምጣኔ ሃብታዊ ዓይኒ፡ ኣብዚ እዋን’ዚ ኮነ ኣብ መጻኢ 
ኤሪትራ ነፍሰ-ጹረት ክትገብር ከም ዘይትኸእል ንምብጻሕ ብስሚዕታዊ ኣጋንኖ ነቲ ሕማቅ 
ኲነታት ክገልጹ ከልዉ። በቲ ሓደ ወገን ድማ፡ እቶም መትከል ናይ ንጻነት ዝድግፉ፡ ንሳቶም’ውን 
ብስምዒት፡ ኤሪትራ ኣብ ሓጺር እዋን ምሉእ ምጣኔ-ሃብታዊ ነጻነት (economical 
independence)ከም ትጓናጸፍ፡ መጻኢ ክእለት ናይ ኤሪትራ ብኣጋንኖ የረጋግጹ፡፡ 

221. ክልቲኡ ርእይቶታት ዝተጋነነ’ዩ፣ ከምኡ’ውን ክልቲኡ ጉጉይ’ዩ። 

222. ዝኾነ ኮይኑ ሓደ ዘይከሓድ ሓቂ ኣሎ፣ ኣብዚ እዋን’ዚ ኣብ ዓለም ምጣኔ-ሃብታዊ ነጻነት 
ኣለዋ ትበሃል ሃገር ኣብ ዓለም የላን። ሓባራዊ ምጣኔ-ሃብታዊ ምትሕግጋዝ (economic 
interdependence)ዝብል ሓሳብ ነቲ ኣረጊት ክለሳ-ሓሳብ ናይ ነብሰ-ብቕዓት(self-suficiency) 
ትኪእዎ’ዩ።  

223. በቲ ካልእ ወገን ድማ፡ ኣሸጋሪ’ዩ፡ ጌጋ’ውን ክኸውን ዪኽእል’ዩ፡ እዚ ዘሎ ምዝቡል ኲነታት 
ኣብ ኤሪትራ ኣብ ጸብጻብ ከየእቶኻ በዚ ዘሎ ህልው ኲነታት ምጣኔ-ሃብታዊ ክእለት ናይ ኤሪትራ 
ክትፈርድ።  

224. ካልኣይ ውግእ ዓለም ክጅምር ከሎ፣ ኣብ ኤሪትራ ምጣኔ-ሃብታዊ ጥጥዐ ተጀሚሩ ኔሩ፣ ምስ 
ኣገዳሲ ምምዕባል ናይ ሕርሻ፡ ኢንዱስትሪን ናይ ማዕድን ዕዮታትን። ሽሕ’ኳ ውግእ ኣብ ምጣኔ-
ሃብታዊ ሂወት ናይ ኤሪትራ ካልእ ኢንዱስትሪታት ከም ዘፍረየ ሓቂ እንተኾነ፣ ነቲ ተጀሚሩ 
ዝነበረ ቅጥዓዊ ኣገባብ ምዕባለ ግን ዓንቂጽዎ’ዩ። ምስ እዚ ኲነታት’ዚ ክዝንጋዕ ዘይብሉ ነጥቢ’ውን 
ኣሎ። ኣብ ዝሓለፈ እዋን ምጣኔ-ሃብታዊ ምምሕያሽ ኣብ ኤሪትራ ንምግባር ዝተገብረ ዋላ ሓንቲ 
የለን፣ ብኣንጻሩ ግን ብዙሕ’ዩ ተፈጺሙ። ብኣብነት ክረአ ዘለዎ፣ ምዕቡል ትካላት ከም፡ ናይ ጡጥ 
ሕርሻ ተራሕሪሑ፡ ኣገደስቲ ናይ ወርቂ ማዕድናት ተዓጽዩ፡ ዓኒዩ ወይ ፈሪሱ፣ እቲ ነጻ ምምዕባል 
ሕርሻ ናይ ትምባኾን ካልእ ኣታኽልትን ተሰናኺሉ። እዚ ኩሉ ዝኾነሉ ምኽንያት ብሰንኪ 
ምምሕዳራዊ ስጒምቲ’ዩ፣ ምስ’ዚ ተተሓሒዙ ካልእ ወሰንቲ ረቛሒታት፡ ሽሕ’ኳ ዘሕዝን እንተኾነ፡ 
ክውሰኸሉ ኣሎዎ፣ ከም (ሀ) እቲ ዘይርጉጽ መጻኢ ህላዌ ናይዛ ሃገር (ነጻነት፡ ኣንድነት ምስ 
ኢትዮጵያ ወይ ኣብ ክልተ ምምቃል ነታ ሃገር) (ለ) ፖለትካዊ ህውከት ብሰንኪ እዚ ዛዕባ’ዚ፣ (ሐ) 
ሽፍታዊ ምንቅስቓሳትን ፍጹም ናይ ጸጥታ ብዂረት ንሂወት ሰብ ኮነ ንንብረት፡ ጠንቁ ድማ ናይ 
ሕርሻን ኢንዱስትርን ምንቀስቓሳት(ገዲፍካዮ) ምርሕራሕ፣ ምስንኻል መጐዓዝያ ፣ ህድኣት ኣብ 
ኩሉ’ቲ ሃገር ኣስኢንዎ’ሎ፣ (መ) ቀጻሊ ናይ ኢጣልያውያን ስደት ብፍላይ ብሰንኪ ኣብ (ሐ) ከም 
ዝተገልጸ። 

225. ካብተን ዝተራሕረሓ ሕርሻታት፡ ናይ ቡን ኣታኽልቲ ምስማይ ይኣክል’ዩ፣ ንሱ ድማ ኣብ 
1940፡ ኣብ ሓጺር እዋን፡ ንሙሉእ ሃገር ከዕግብ’ዩ ተባሂሉ ዝተተስፈዎ’ዩ ኔሩ። ኣብዚ እዋን’ዚ ዘሎ 
ማእቶት ካብ ሓደ ሲሶ ንታሕቲ ካብቲ ኣብ 1940 ዝነበረ ማእቶት’ዩ። ምስኡ ድማ እቶም ናእሽቱ 



ኣታኽልትታት ዝተራሕርሑ፡ ኣብዚ እዋን’ዚ ሙሉእ እቶት ከህቡ ዝኽእሉ ዝነበሩ ኣብ ጸብጻብ 
ከየእቶኻ’ዩ። 

226. ፡ ብዂረት ናይ ባንክ ልቓሕ ንሕርሻ፡ መስንዓታትን ንግድን ንምጣኔ-ሃብታዊ ምዕባለ ናይቲ 
ሃገር ብዙሕ ዓንቂፍዎ’ዩ፡ ከም ካልእ ረቛሒ ምጥቃሱ’ውን ኣገዳሲ’ዩ። ግደ ናይ ባንክ ልቓሕ፡ ኣብዚ 
እዋን’ዚ ንምጣኔ-ሃብታዊ ሂወት ናይ ሓንቲ ሃገር፡ ዋላ’ውን ኣብተን ዝማዕበላ ሃገራት፡ ኣገዳስነቱ 
ኣጸቢቁ ፍሉጥ’ዩ። 

227. ኣብ ጸብጻብ ክኣቱ ዘለዎ’ውን ኣሎ፡ እዚ ኣብ ኤሪትራ ዘሎ ምምሕዳር ኣብ ገለ ፖለቲካዊ 
ፍታሕ ናይቲ ሽግር ዝግደስ ካብ ኮነ፡ እሞ ድማ እንተ ወሓደ ክፋል ናይዛ ሃገር ምስ ናቱ ግዝኣት 
ክጽንብር ተስፋ ዝገብር’ውን ካብ ኮነ፡ ኣየገርምን’ዩ ግደፍዶ ነዚ ዘሎ ኲነታት ከመሓይሽ፡ እዚ 
ሓይሊ’ዚ ነቲ እንዳ ኸፍአ ዝኸዪድ ዘሎ ኲነታት’ኳ እይግደሰሉን’ዩ፣ ምኽንያቱ ምጣኔ ሃብታዊ ናይ 
ኤሪትራ ብዝያዳ ክሳቐ ከሎ ብዝያዳ እዚ ሓይሊ’ዚ ፖለቲካዊ መደብ ዕዮኡ ኣብ ተግባር ከውዕል 
ይኽእል። (ግደ ዓባይ ብሪጣኒያ ኣብ ዕንወት ምጣኔ-ሃብቲ ናይ ኤሪትራ ዝገበሮ ተመልከት) 

228. ዝኾነ ይኹን ዝግበር ገምጋም ምናልባት ኣብዚ እዋን ብዘሎ ኤሪትራዊ ምጣኔ-ሃብቲ፡ ነዚ 
ብሓጺሩ ኣብ ላዕሊ ትጻሒፉ ዘሎ ረቛሒታትን ኲነታትን ኣብ ጸብጻብ ዘየእተወ ምስ ዝኸውን፣ 
ጌጋ ዝኾነ ስእሊ ናይቲ ኲነታት ክህብ ጥራሕ ዘይኮነስ፡ ጉጉይ ዝኾነ ናይ መጻኢ ዕድላት ገምጋም 
ይሕዝ። 

229. መብዛሕትኡ ሓበሬታታት ብዛዕባ ምጣኔ-ሃብታዊ ኲነታት ናይቲ ሃገር እቲ ል.ሕ.መ. 
መንግስታት ዝረኸቦ ካብ ምምሕዳር ዓባይ ብሪጣንያ’ዩ፣ ኣዚ ድማ ነቲ ፖለቲካዊ ዝምባሌ ናይ 
መንግስቲ ዓባይ ብሪጣንያ ብዛዕባ’ቲ ሕቶ ብዝድግፍ መንገዲ ምዃኑ ፍሉጥ’ዩ። 

230. ኣብዚ ዝምቡዕ ዝኾነ ህልዊ ኲነታት፡ እቲ ምጣኔ-ሃብታዊ ኲነታት ናይ ኤሪትራ ሕማቕ 
ጥራሕ ዘይኮነስ ካብ መዓልቲ ንመዓልቲ እንዳገደደ’ዩ ዝኽዪድ ዘሎ። ጒዳይ ህላወ ናይ ኤሪትራ 
እንተዘይተፈቲሑ እዚ ኲነታት’ዚ ክፍታሕ ኣይክእልን’ዩ። 

231. ኲነታት ኣየር ኣብቲ ሃገር ንቀሊል ሰፊሕ ሕርሻዊ ምዕባለ ዘየመችእ ምዃኑ ፍሉጥ’ዩ። 
ዝናም ብተመዛዛኒ ውሑድ’ዩ፣ ኣብ ገሊኡ ቦታት ድማ ንሕርሻ ዘይኣክል’ዩ። ኩሉ ጊዜ ዝውሕዝ 
ሩባ የለን ብዘይካ ሰቲት፡ ኣብ ገለ ቦታት ዶብ ናይ ኤሪትራን ኢትዮጵያን ኮይኑ የገልግል’ዩ። ዝኾነ 
ኮይኑ፡ ብሓፈሻዊ ኣዘራርባ እቲ መሬት ሕማቕ ኣይኮነን፡ ከምኡ’ውን ቅርጻ ምሬት ናይቲ ሃገር 
ብምዕዛብ፡ ሓጽቢ ጌርካ ብመስኖ ንምሕራስ ዓቢይ ዕድል ኣሎ፣ እዚ’ውን ብተመዛዛኒ ምጣኔ-
ሃብታዊ’ዩ። እቲ ኣብ ዝተፈላልየ ክፍለ-ዓመት ዝወሕዝ ሩባታት’ውን መትረብ ጌርካ ብመስኖ 
ክስራሓሉ ይከኣል’ዩ- ሓደ ኣገባበ ቅድሚ ካልኣይ ውግእ ዓለም ዝተጀመረን ዘዕግብ ውጽኢት 
ዝሃበን’ዩ። 

232. ስለዚ፡ ሽሕ’ኳ ኣብ ሓጺር እዋን ዝናብ ክውሰኽ ዘይከኣል እንተኾነ ክሳብ ሰፊሕን ዘገምታውን 
ናይ ኣግራብ ምትካል ስጒምቲ ዝግበር፣ ሕጂ’ውን ብተዛማዲ ቀሊልን ዝከኣልን’ዩ፡ ናይ ዝናብ ማይ 
ብምዕቋር ንሞስናዊ ሕርሻን ከምኡ’ውን ወሓዚ ሩባታት ንተመሳሳሊ ስራሕ በምጥቃም ዝሕረስ 
ምሬት  ብዘገምታ ክውሰኽ፣ ናይ እኽሊ እቶት ሕጽረት ንምፍታሕ ጥራሕ ዘይኮነ (ሓደ ስድሲት 
ናይቲ ኣብ ህዝባዊ ጥቕሚ ዝውዕል) ፡ ኸዚንካ ገለ ካብኡ ድማ ንወጻኢ ዕዳጋ ንምሻጥ’ውን 
ዪከኣል’ዩ። 

233. ቀንዲ ሕርሻዊ ማእቶት ናይ ኤሪትራ አእካል፡ ኣሕምልቲ፡ ቡን፡ ጡጥ፡ ልሚናዊ ፍረታት፡ 
ትሮፒካዊ ፍረታትን ካልእ ማእቶትን’ዩ። እዛ ሃገር’ዚኣ ሓንቲ ካብተን ውሑዳት ናይ ዓካት ኦም 
ዘለዋ’ያ፣ እቲ ናይ ውሽጢ ፍረ ሞልጎም ዪስርሓሉ፡ ናይ ሳሙና ዘይቲ፡ ኣልኮል፡ ናይ ከብቲ 



መግቢ ዪኸውን፣ ቆርበት ናይቲ ፍረ ቀመም መለስለሲ ቆርበት ብኢንዱስትሪያዊ መንገዲ ክኸውን 
ዪኽእል፣እቲ ቅራፍ ንእቶን ዪጠቅም። ካብቲ ቆጽሊ ወርቂ ዝኾነ ናይ መርከብ ገመድ ክስራሕ 
ዪከኣል፡ ዝተረፈ ንወረቐት ክስርሓሉ ይከኣል’ዩ። (ካልእ ከም ምሽረፈት፡ ኣግነት፡ ዘምቢል፡ ሰተታን ኣዝማድ ሰተታን፡ 

ተንኮበት ወዘተ ኣይመልኡሉን። ብ.ረ.) 

234.  ኣብ ኤሪትራ ምርባሕ ከብቲ ዓብይ ናይ ሃብቲ ምንጪ’ዩ ፣ እዚ ድማ ንጠስሚ፡ ጅብና፡ 
ስጋን ናይ ቆርበት ኢንዱስትሪ ናብ ወጻኢ መሸጣን የገልግል። እዚ ቀንዲ ናይ ሃብቲ ምንጪ ናይ 
ኤሪትራ ብሰንኪ ናይ ዝናም ዋሕዲ ተሃስዩ ኣሎ። ከብቲ ንሳዕሪ ክብላ ክልተ ግዜ ኣብ ዓመት 
ክስግማ (migrate) ይግደዳ’የን። ዝኾነ ይኹን ናይ ዝናም ማይ ምዕቋር ዝውሰድ ስጒምቲ ምስ 
ምዕባለያዊ ሳዕቤን ናይዚ ኣገዳሲ ዝኾነ ኢንዱስትሪ ነዚ ሽግር’ዚ ከመሓይሾ ይኽእል፣ ካብ ኩሉ 
ድማ ናይ ብሓቂ ህዝባዊ ምንጪ ናይ ሃብቲ ብምዃኑ፣ ምኽንያቱ ምፍራይ ከብቲ ኣብ ሓደ 
ቀዋሚ ዓቢይ ደምበ ዘይኮነ፡ ሓደ ናይ ህዝቢ ወይ ሃገራዊ-ሃብቲ (patrimony) ንነፍስ-ወከፍ ውልቀ 
ኤሪትራዊ’ዩ። 

235. ናይ ሕርሻ ማእቶት ጸብጻብ ዘይምሉእ’ዩ ዘይእኹል’ውን’ዩ፡ ከምኡ ድማ ምስ ጸብጻብ 
ዝተኣሳሰር ናይ ብሓቂ  ክብሪ የብሉን፣ ምኽንያቱ እዚ ዘሎ ኲነታት(ኣብ ኤሪትራ) ከምቲ 
ኣቐዲሙ ዝተባህለ ዝምቡዕ ስለ ዝኾነ’ዩ። 

236. ንማዕድናዊ ሃብቲ ናይ ኤሪትራ ብዘገድስ፡ ሓደ መሰረታዊ ሓቂ ክጐልሕ ኣለዎ፣ እኹል 
ሓበሬታ ንመጠን፡ ዓይነት ኮነ ዋጋን ክብርን ሓሳብ ክትምስርተሉ ዘኽእል የለን። 

237. ብዛዕባ ማዕድን እቲ ኣጸቢቑ ዝተፈልጠ ኣብ ከበሳ ዪኹን ኣብ ቆላ ብዙሕ ናይ ወርቂ ቦታ 
ከም ዘሎ’ዩ። ኣብ 1940፡ ቀዋሚ ኮይኑ በጺሑ ዝነበረ 17000 ኦውንስ (481950 ግራም) እዩ፣ 
እዚ’ውን እንዳወሰኸ ከም ዝኸዪድ ዓብይ ትጽቢትን ግምትን ተዋሂቡዎ ነሩ። እቶም ቀንዲ  ናይ 
ማዕድናት ቦታ ዓንዮም፡ ትዓጽዮም ወይ ተፈንጢሖም’ዮም፣ ንቡዙሕ ዓመታት ድማ እቶት 
ኣይነበሮምን። እቶም ናይ ወርቂ ማዕድናት’ውን ብግብረ-ሽበራዊ ምንቅስቓስን ጸጥታዊ ጒድለትን 
ብዙሕ ተነኺኦም’ዮም። እብ 1949 ናይ ወርቂ እቶት 2800 ኣውንስ(28028.35 ግራም) ጥራሕ 
ኔሩ። 

238. ናይ ሓጺን፡ ኮፐር(ኣስራዚ)፡ ኒኬል፡ ማይካ፡ ኣስበስቶስ ካልእ ማዕድናትን ከም ዘሎ ፍሉጥ 
ኔሩ። ናይ ማንጋኒዝ፡ ቲታንዩም`ማግነዝዩምን ክሮምዩምን ኣሰር ተረኺቡ’ሎ፣ ኮይኑ ግን እቲ ዘሎ 
ሓበረታ ብሓፈሻ ብጣዕሚ ጒድለት ኣለዎ።  ኣብ ገለ ኲነታት ወይ እቲ ማዕድን ሒማቕ 
ዓይነት’ዩ ወይ ድማ እቲ ቦታ ክእቶ ዘይከኣል’ዩ፣ ከም ንኣብነት ኒኬል።   

239. ናይ ጨው፣ ሶዲዮም፡ ፖታስዩም፡ ከምኡ‘ውን ኣስሒት፡ ካኦሊን (ቀይሕ ወይ ጻዕዳ እምኒ 
ኣሊሚንዩምን ካልኦት ማዕድናትን ዘለዎ) ኣብ ውሽጢ ሃገር ዝስረሓሎም ማዕድናት ኣለዉ።ናይ 
እምነ- በረድ ዕዳጋ ዓብይ ዕድል ኣሎ፣ ሽሕ’ኳ ከሰል ዘየሎ ዝመስል’ኳ እንተኾነ፡ ፍዂስ ዝበለ 
ሊግናይት ተረኺቡ ኣሎ። 

240. ኣብ ደሴታት ዳህላክ ላምባ ንምንዳይ ፈተሻ (ምዂዓት) ይግበር ከም ዝነበረ ብግዜ መግዛእቲ 
ጥልያን ፍሉጥ’ዩ ኔሩ፣ ግን ብሰንኪ ውግእ፡ እዚ መደብ’ዚ ኣይተመለአን፣ ንውጽኢቱ ብዘገድስ 
ድማ ዝኾነ ይኹን ጸብጻብ የለን። በቲ ኻልእ ወገን ድማ፡ ኣብ ስሜን ናይ ምጽዋዕ ዝርከብ 
ገማግም ባሕሪ ናይ ግዝየ ሚኦሲን ድርዒ(sediments) ከም ዘሎ ተረጋጊጹ፣ ግን ዝኾነ ይኹን 
ፍትሻ(ምዂዓት) ኣይተገብረን።*ግዝየ ሚኦሲን ካብ 23.5 ክሳብ 5.5 ሚሊዮን ዓመት መሬት’ዩ 



241. ኤሪትራ ብማዕድን ኣጸቢቓ ሃብታም’ያ ክበሃል’ኳ ኣንተዘይተኻእለ፣ ድኻ’ውን ክትበሃል 
ኣይከኣልን’ዩ። ብዛዕባ ማዕድናዊ ፍልጠት ኣብ ኤሪትራ ኮነ ክትመዝነሉ እትኽእል ሓብሬታ 
ብኹር’ዩ። ዝኾነ ኮይኑ ማዕድን ዘይተፈተሸ ባይታ ምዃኑ ፍሉጥ’ዩ። 

ይቕጽል       ብርሃነ ረዳ 

 


